
Beroerende die geérfde van de XXVI houven, gelegen onder
Luesden, te thyns gehouden van der Cominclycke Majestey!.

Die prince van Orainguen grave van Nassouwen etc. stadt-
houder, president ende raiden sConijncx in den Hove van
Utrecht den eersten deurwaerder ofte pander in denselven
Hove, hyerop versocht, saluyt, Alsoe Harman Botter Jansz.,
Frans van Zijl ende Cornelis Lamphertsz. als gecommitteerde
van de gemeen geérfden van de XX VI houven, gelegen onder
Leusden, die men ten thijnse houdt van Coninclijcke Majesteyt
als erfheer slandts van Utrecht, ons onlancxleden by requeste
te kennen gegeven hebben, hoedat tot deselve XX VI houven
behoert seecker gemeente, gelegen tusschen die gemeente van
Leyst ende die Beke, streckende aen Heynschoeten, op welcke
gemeente de voornoemde geérfden servituyt ende recht hebben
om aldaer haer schaepen te dryven, plaggen te slaen, houdt
te houden, turff te graven, heet ende plaggen te meyen ende
voorts anders te doen, als zy geérfde langer, dan memorie van
menschen gedeyncken can, gedaen hebben, in recompense van
dewelcke zylieden jaerlicx aen handen van Coninclijcke Majes-
teits rentmeester betaelen moeten seecker gelden als peertgens-
gulden, hondecoeren, kueren ende diergelijcke; ende alsoe
omtrent ende in de voorseide gemeente gelegen zijn seecker
sandtduynen, genaempt die Graeuwe duynen, die van ouden
tyden met reys ende heet bewassen zijn geweest, waerduer
het stuven ende loep van den sande belet worde; maer alsoe
naederhandt eenige hen vervordert hadden dvoorseide rijs metten
wortelen aff te houden ende uuyt te royen, was tsandt van de
voorseide duynen over de voorseide gemeente gestoven tot groete
schade van de voornoemde geérfde ende landen, omme dwelcke te
remedi€éren de voorseide geérfde geconcipieert hadde(n) seeckere
articulen, committerende tot furnissementen van dien den voor-
noemden supplianten, die nochtans tselve nyet en souden willen
doen sonder onse consent ende auctorisatie, deselve seer diens-
teliick versouckende, soe eyst dat wy die saicken voorseid
overgemerct ende by seecker commissaris, die hem gevonden
heeft op de voorseide duynen, geinformeert zijnde op de gele-
gentheyt van der saicke, midgaders daerop gehoert hebbende



534

den rentmeester-generael slandts van Utrecht, geordineert
ende gestatueert hebben, ordonneren ende statueren by desen:

1. In den eersten dat men de voorseide duynen, uuytenwelcken
tsandt eerst ende principalick zynen oirspronck ende loep neempt,
mitten eersten sal bestroyen met heet ende plaggen ende met
rijs besteecken alle jaer tot twee ofte meer reysen naer
uuyteyschen van der saicke.

2. Ende omme te resisteren ofte beletten de loepende
sanden sullen de limiten van dien afgepaelt werden, ten eynde
nyemandt de drie naestcommende jaeren binnen de limiten
van deselfde afgepaelde zanden met zijn schapen ofte andere
beesten en comme, maer deselve daerbuten houde, op peyne dat
elcke schaep ofte beeste, dwelcke binnen de voorseide limiten
bevonden sal worden, telcke reyse verbueren sal drie stuvers,
deen derdendeel tot prouffyte van den schutter ende dander twee
deelen tot behouff van de bestroynge ofte besteeckijnge voorseid.

3. Dat de voomoemde schutter ofte schutters, die by den
gemeen geérfden ofte heur gecommitteerde genoempt ende
by den officier van der plaetse gecommitteert ende geédt sullen
worden, de schapen ofte beesten, die binnen de voorseide limiten
by hem ofte henlieden bevonden zullen werden, zall ofte sullen
moegen metter daet schutten ende houden nyetjegenstaende
oppositie ofte appellatie, ter tijt toe die boete ende costen van
den voorseiden scapen ofte beesten betaelt zullen zijn; ende even-
verre binnen den derden dach die boeten nyet betaelt en
worden, soe sal die schutter ofte schutters voorseid een schaep,
beest ofte meer moegen vercoepen om die boeten ende costen
daeraen te verhaelen, midts alsdan dander schapen ofte beesten
mettet overschot van den gelde, gecommen van den vercochten
beesten, wedergevende ende leverende den meester van den-
selven.

4. Dat men denghenen, die met wagens, beesten, tsy te
peerde ofte te voete, noetelick over tsandt voorseid moeten
wegen, eenen bequaemen wech wysen sal om die ende anders
geen te gebruycken op de verbuerte als boven.

5. Welcke gewesen wegen zoe int invaeren als int uuyt-
varen bespreyt sullen worden tot coste van den geérfden vyer
roeden in de breete met plaggen ende heet in sulcker vuegen,
dat by tgebruyck van dien tsandt henlieden nyet en volcht oft
hen vorder en spreyt.

6. Ende ten eynde tgundtvoorseid es, zijn effect sorteren, hebben

wy geauthoriseert ende authoriseren by desen den gecommit-
teerden in der tijt tsamentlick ofte het meestendeel van henlieden
om by adviz van een van den voorseiden raide uuytsettinge
ende omslach van pennijngen te moegen doen om de costen
te vervallen naer advenant van den groeten van den landen.

7. Welcke uuytsettijnge, alsoe gedaen zijnde, by een pander
van desen Hove geexecuteert sal werden by handtvullijnge

jegens allen den voorseiden geérfden nyetjegenstaende oppositie
ofte appellatie.

8.

Interdicerende voorts eenen ygelick binnen de drie jaeren
naer publicatie van desen eenich hout ofte rijs, wassende in de
voorseide Grauwe duynen ofte Noorthout, buten ordinantie ende
consent van den gecommitteerden aff te houden, op peyne van
telcke reyse te verbueren thyen Karolusgulden, temploieren tot
prouffyte als boven.

9. Ende ten eynde nyemant hyervan ignorantie en preten-
dere, ordonneren wy u, pander, dese onse jegenwoirdige or-
dinantie ende placcaet binnen Amersfort, Luesden ende elders,
des noot zijnde, te publiceren, bevelende een ygelick van

sConijncx wegen hen daernaer te reguleren. Des toirconde etc.
Actum XXVII Novembris 1561.

Naar het 2e Plakkaatboek van het Hof van Utrecht.




